
Prayers for Eight Immortal Beings

చిరఞ్జీవీప్రార్థనా  

అశ్వత్థామా  బలిర్వ్యాసో హనూమాంశ్చ బిభీషణః ।
కృపః పరశురామశ్చ సప్తైతే  చిరజీవినః ॥
సప్తైతాన్  సంస్మరేన్నిత్యం మార్కణ్డేయమథాష్టమమ్   ।
జీవేత్ వర్షశతం  సాగ్రమపమృత్యువివర్జితః   ॥
మార్కణ్డేయాద్యావాహితదేవతాః  ప్రార్థయేత్   ।
ఓం మార్కణ్డేయాయ  నమః ।
పుత్రపౌత్రప్రదం    నిత్యం ప్రార్థయామి   మహామతిమ్ ।
రత్నగర్భసుమఙ్గల్యచూతపల్లవశోభితమ్   ।
చన్దనాక్షతపుష్పాఢ్యం  పూర్ణకుమ్భం  నమోఽస్తు తే ॥ ౧
ఆయుష్ప్రద మహాభాగ సోమవంశవివర్ధన  ।
మహావ్రత  మహాశ్రేష్ఠ  మార్కణ్డేయ  నమోఽస్తు తే ॥౨
మార్కణ్డేయ  మహాభాగ సప్తకల్పాన్తజీవన ।
ఆయురారోగ్యమైశ్వర్యమస్మాకం  వరదో భవ ॥ ౩
నవవర్షాయుషం  ప్రాప్య  తపసా మహతా పరమ్ ।
సప్తకల్పకృతం యేన హ్యాయుషం మే ప్రయచ్ఛతు  ॥ ౪
క్షిత్యవ్వాయువియత్తేజోబ్రహ్మవిష్ణుమహేశ్వరాః   ।
మామేవ హి సదా పాన్తు మార్కణ్డేయో  భవామ్యహమ్ ॥ ౫
మనో బుద్ధిరహఙ్కారచన్ద్రాదిత్యాశ్చ   దేవతాః ।
మామేవ హి సదా పాన్తు చిరఞ్జీవీ  భవామ్యహమ్ ॥౬
కాలాత్మరథమధ్యస్థ ఉగ్రవీర  క్షయాన్తక ।
గ్రహర్క్షవత్సరాద్యాత్మన్   నమస్తే మృత్యునాయక ॥ ౭
మమాగతాదుగ్రరథభయాదుద్ధర   రక్షక ।
పాహి పాహి మహాదేవ త్వమేవ శరణం మమ ॥౮
షష్టిసంవత్సరే  పూర్ణే ప్రాప్తే   హ్యుగ్రరథాహ్వయే  ।
దీర్ఘాయుషం  తు మాం కుర్వన్ సుప్రీతో  భవ సర్వదా ॥౯

చిరఞ్జీవీప్రార్థనా  

మార్కణ్డేయ  మహాభాగ కల్పాయుర్జ్ఞానవిగ్రహ   ।
ఆయుర్బలం యశో ధైర్యం  యచ్ఛ మే బ్రహ్మనన్దన   ॥ ౧౦
అశ్వత్థామా  –

ద్రౌణే  మే త్వం మహాభాగ రుద్రతేజఃసముద్భవ  ।
ఆయుర్బలం యశో దేహి అశ్వత్థామన్  నమోఽస్తు తే ॥
బలిః –
దైత్యేన్ద్రకులసమ్భూత   యజ్ఞదానక్రియారత   ।
బలే త్వాం శరణంయామి దీర్ఘమాయుః  ప్రయచ్ఛ  మే ॥
వ్యాసః –

వసిష్ఠకులసమ్భూత  వేదశాస్త్రవిశారద  ।
నారాయణాంశసమ్భూత వేదవ్యాస నమోఽస్తు తే ॥
హనుమాన్ –

అఞ్జనీగర్భసమ్భూత  కపీన్ద్ర  సచివోత్తమ ।
రామప్రియ  నమస్తుభ్యం హనూమన్ రక్ష మాం సదా ॥
బిభీషణః –
బిభీషణ నమస్తుభ్యం రామపాదాబ్జపూజక  ।
ఆయురారోగ్యమైశ్వర్యం  దేహి పౌలస్త్యనన్దన  ॥
కృపః –
ద్విజేన్ద్ర  భరతాచార్య సర్వవిద్యావిశారద ।
శరణం త్వాం ప్రపన్నోఽస్మి  కృప మాం రక్ష సర్వదా ॥
పరశురామః –
రేణుకేయ మహావీర్య కార్తవీర్యకృతాన్తక ।
ఆయుః ప్రయచ్ఛ  మే రామ జామదగ్న్య నమోఽస్తు తే ॥
షష్ఠీదేవీ  –

షష్ఠి దేవి నమస్తుభ్యం సూతికాగృహశాయిని ।
పూజితాఽసి పరత్తయా దీర్ఘమాయుః  ప్రయచ్ఛ  మే ॥
ఆయుర్దేహ్యభయం  దేహి అద్య జన్మదినే మమ ।
రక్ష రక్షస్వ మాం నిత్యం దేవానామపి రక్షిణి ॥

చిరఞ్జీవీప్రార్థనా  

సర్వదేవప్రియకరి  సర్వమఙ్గలకం  కురు !॥
ఇతి చిరఞ్జీవీప్రార్థనా    సమాప్తా ।
NA

